
 In sy boek, Spreek lewe!, die Afrikaanse vertaling van Your words hold a miracle, fokus John Osteen op die krag van menslike woorde. Sy uitgangspunt is Jesus se stelling in Markus 11:23:

 
 Dit verseker Ek julle: Elkeen wat vir hierdie berg sê: ‘Lig jou op en val in die see,’ en daarby nie in sy hart twyfel nie, maar glo dat wat hy sê, gebeur, vir hom sal dit gebeur.



 Op grond hiervan argumenteer Osteen dat die mens 'n posisie in sy verhouding met God kan bereik waar dit wat hy sê, wel sal gebeur. Die mens bereik hierdie posisie wanneer jy die Woord van God ken en nie twyfel nie.

 Osteen roep gelowiges gevolglik dwarsdeur sy boek op om oplettend te wees vir dit wat hy 'n geestelike wet noem: 'n Mens skep jou eie wêreld rondom jou en laat gebeur wat jy voortdurend sê, of dit nou positief of negatief is. Hy haal Spreuke 18:21 aan en beklemtoon dat dit nie die tong is wat mag oor dood en lewe het nie, maar jou tong. Die mens moet daarom baie versigtig wees met wat hy sê, want hy kan sy woorde tot 'n seën, of tot 'n vervloeking in sy lewe gebruik. ‘Jou woorde is belangrik. Jy kan hel op aarde of hemel op aarde skep met jou mond. Jy kan jou wêreld verander deur jou woorde te verander.’ (Osteen 2013:56.) Osteen sê by herhaling dat ons vandag is wat ons in die verlede voordurend met ons woorde oor onsself gesê het. Die mens kan, net soos God, dinge met sy woorde skep.

 As iemand sy wêreld wil verander, moet hy begin deur sy woorde te verander na woorde wat direk uit God se Woord kom. Volgens Osteen (2013:21) moet 'n gelowige dié plekke in die Bybel vind wat oor hom geskryf is – gedeeltes wat met sy spesifieke nood verband hou – en dan vrymoedig verklaar: ‘Hierdie waarhede behoort aan my en ek sal dit vir my toe-eien.’ 'n Gelowige moet hierdie woorde nie net dink nie; hy moet dit egter ook nie bid nie; hy moet dit juis hardop verklaar, want daar is krag in sy woorde. Iemand wat getrou voortgaan om elke dag God se Woord te bely ten spyte van wat sy sintuie vir hom sê, sal nie net self verander nie, maar sy omstandighede sal ook verander. Die geheim, soos Osteen dit noem, is om aan te hou om God se Woord te bely totdat die visuele beeld wat jy van jouself het, verander om met die waarheid van God se Woord in pas te wees. Deur dit te doen, kan 'n gelowige sy diepste hartsbegeertes en hoogste aspirasies laat waar word.

 Spreek lewe! is 'n populêre boek wat vir die algemene gelowige op straat bedoel is. Osteen het 'n eenvoudige skryfstyl wat maklik en lekker lees. Dwarsdeur sy boek is dit duidelik dat hy 'n baie hoë agting vir die Skrif het. Hy beklemtoon tereg dat gelowiges al hoe meer moet besef wie hulle in Christus is, sodat hulle vanuit hierdie besef kan lewe en 'n positiewe uitkyk op die lewe kan hê.

 Ongelukkig is dit egter net so ver wat die positiewe kommentaar op Osteen se boek kan gaan. My primêre kritiek op sy boek is die volgende:

 

	1.
	Osteen laat die klem in Markus 11:23 verkeerdelik op die mens se woorde val, terwyl die konteks die klem baie duidelik op die mens se geloof laat val. Nog meer: Osteen wend geen poging aan om God se wil in die lig van Jesus se uitspraak in Markus 11:23 te bespreek nie. Trouens, hy maak nie één keer in sy boek van God se wil melding nie.



	2.
	Die aanname dat die beginsel van ‘spreek lewe’ 'n geestelike wet is, het tot gevolg dat God nie anders kan as om te doen wat 'n mens by herhaling sê nie. God is fatalisties daaraan gebonde. Die Skrif maak dit egter duidelik dat God almagtig en vrymagtig is. In dieselfde asem skep Osteen die idee dat dit die mens se woorde is wat genesing, voorspoed en seën bring en nie God nie.



	3.
	Osteen se belofte dat die beginsel van ‘spreek lewe’ 'n onveranderbare geestelike wet is, kan valse vertroue en geweldige trauma by mense veroorsaak. God belowe nie om alle dinge in ons lewe waarvoor ons vra, te verander nie (vgl. 2 Kor 12:8–9). Dit sou beteken dat wanneer 'n gelowige by herhaling iets positiefs oor homself sê en dit gebeur nie, hy nie genoeg geglo het nie. Outomaties sal dit veroorsaak dat so 'n gelowige in sy geloof begin wankel.



	4.
	Dwarsdeur Spreek lewe! val die klem eensydig op die mens. Die hele boek is daarop gerig om die mens te leer hoe hy sy woorde tot sy eie voordeel kan gebruik. Gevolglik is die boek met verwysings na sukses en finansiële voorspoed deurdrenk. Het Christus en die apostels dan finansiële voorspoed geniet? Daar kan nie tot 'n ander konklusie gekom word as dat Osteen se voorskrifte op Voorspoedsteologie neerkom nie. Boonop is daar geen verwysing na hoe die verandering in 'n mens se lewe ten diepste tot eer van God kan wees nie. Trouens, daar is min oor die eer van God in die boek.



	5.
	Dwarsdeur Spreek lewe! word swaarkry as iets beskou wat die mens oor homself gebring het deur iets wat hy gesê het. Nêrens is daar enige oorweging dat swaarkry 'n beproewing van God af kan wees wat die mens in sy geloof vorm en laat groei nie (vgl. Jak 1:2–4).



	6.
	Osteen se argument dat swaarkry iets is wat die mens oor homself gebring het deur dit wat hy gesê het, het tot gevolg dat die mens nou in vrees vir sy eie woorde lewe. Die beginsel van ‘spreek lewe’ kom op bygeloof neer wat op vrees teer en nie met die liefde van Christus klop nie – liefde wat ons van alle vrees vrymaak (1 Joh 4:17–18).



	7.
	Terwyl dit absoluut waar is dat dit wat Christus vir gelowiges bewerkstellig het (bv. vergewing van sondes, die geregtigheid voor God, die ewige lewe), aan alle gelowiges geskenk word, is dit nie waar dat alle beloftes in die Skrif aan alle gelowiges gerig word nie (bv. Abram se belofte van voorspoed in Gen 12:1–3 en Hanna se belofte van 'n kind in 1 Sam 1:15 e.v.).




 Bo en behalwe bogenoemde sake, haal Osteen op verskeie plekke in sy boek sekere Skrifgedeeltes buite konteks aan (bv. Fil 4:19; 1 Pet 2:24); sy herhalende opdrag om nie te bid of te dink nie, maar om te spreek, stem nie met verskeie Skrifuitsprake ooreen nie; die groot hoeveelhede herhaling in sy boek skep ook 'n gevoel van breinspoeling.

 In die lig van bogenoemde kan ek nie Spreek lewe! met vrymoedigheid aanbeveel nie – veral nie vir hulle wat nog jonk in die geloof is nie. Alhoewel Osteen se woorde met die eerste oogopslag baie positief en aanloklik klink, laat verdere nadenke in God se Woord hom te veel soos 'n leermeester klink wat net sê wat mense graag wil hoor (vgl. 2 Tim 4:3).

